
ABSTRAK 

Kajian ini bertujuan untuk mereka bentuk dan membangunkan sebuah modul 
pembelajaran gitar untuk pelajar sekolah menengah rendah berasaskan konsep bite-size 
learning menggunakan platform TikTok. Kajian ini menggunakan pendekatan 
penyelidikan pembangunan berasaskan model ADDIE dan dilaksanakan sehingga 
peringkat penilaian pakar. Modul ini dibina berdasarkan 14 topik utama pembelajaran 
gitar dan dirangka mengikut pendekatan teori Pembelajaran Kognitif Multimedia, Teori 
Beban Kognitif, dan Pembelajaran Masteri. Setiap topik disusun dalam format video 
pendek berdurasi 1–2 minit dengan objektif yang jelas dan berpandukan skrip yang 
telah direka bentuk secara sistematik. Seramai lima orang pakar menilai kandungan dan 
struktur modul manakala lima orang guru muzik sekolah menengah ditemu bual bagi 
mendapatkan maklum balas terhadap kesesuaian kandungan modul. Dapatan 
menunjukkan bahawa pendekatan bite-size learning menerusi skrip video TikTok 
berpotensi membantu pelajar memahami asas permainan gitar dengan lebih berkesan. 
Kajian ini mencadangkan bahawa penggunaan media sosial sebagai medium 
pembelajaran boleh dimanfaatkan secara strategik dalam pendidikan muzik di peringkat 
sekolah menengah.  

DESIGN AND DEVELOPMENT OF A BEGINNER GUITAR LEARNING 
MODULE BASED ON BITE-SIZE LEARNING AMONG LOWER 

SECONDARY SCHOOL STUDENTS USING THE  
TIKTOK PLATFORM 

ABSTRACT 

This study focuses on the design and development of a beginner guitar learning module 
tailored for lower secondary school students, integrating the ‘bite-size learning’ concept 
via the TikTok application. The research adopts the ADDIE model and is conducted up 
to the expert evaluation phase. The module comprises 14 carefully selected topics 
designed to suit the cognitive capabilities and motivational needs of students, grounded 
in Cognitive Load Theory and Cognitive Theory of Multimedia Learning. Mastery 
learning elements are also incorporated to ensure students achieve learning outcomes 
progressively and effectively. The development includes structured scripts and video 
frameworks that emphasize “one video, one objective” to support short, focused, and 
engaging content delivery. The study involves five subject matter experts for validation 
and five secondary school music teachers as informants through semi-structured 
interviews. The findings reveal positive feedback on the content relevance, clarity, and 
suitability of the bite-size approach for student engagement and motivation in learning 
the guitar. This study contributes to innovative pedagogical strategies in music 
education by combining social media platforms and instructional design principles.  

PENGENALAN 

1.1 Pengenalan Kajian 

Perkembangan teknologi digital dan kebangkitan media sosial telah merevolusikan 

pendekatan dalam penyampaian ilmu, sekaligus menjadikannya lebih ringkas, mudah 

diakses, dan menarik. Salah satu platform media sosial yang semakin mendapat tempat 

dalam kalangan generasi muda ialah TikTok. Chen et al. (2022) menyatakan bahawa 

video pendek seperti yang terdapat dalam aplikasi TikTok direka bentuk untuk 

menyampaikan maklumat yang padat dan menarik.  

Ciri utama aplikasi seperti TikTok ialah penyampaian kandungan berbentuk 

video pendek yang interaktif, terbukti mampu menarik dan mengekalkan perhatian 

pengguna dalam jangka masa singkat (Chen et al., 2022; Wang, Gu, & Wang, 2019). 

Keunikan ini menjadikan TikTok sebagai satu medium yang berpotensi untuk 

dimanfaatkan dalam pembelajaran tidak formal, termasuk dalam bidang muzik. 

Dalam landskap pendidikan masa kini yang semakin dipengaruhi oleh teknologi 

digital, aplikasi seperti TikTok dilihat berpotensi sebagai alat bantu pembelajaran yang 

inovatif. Kajian menunjukkan bahawa penyampaian maklumat melalui format video 

pendek yang bersifat visual dan interaktif, seperti dalam TikTok, mampu menarik 

perhatian serta meningkatkan penglibatan pelajar, terutamanya dalam kalangan 

generasi yang terbiasa dengan kandungan digital yang ringkas dan mudah diakses 

(Chen et al., 2022; Wang, Gu, & Wang, 2019). Selaras dengan konsep "bite-sized 

learning" atau pembelajaran dalam saiz kecil yang telah dikenalpasti sebagai satu 

pendekatan pedagogi bersifat pragmatik dan fleksibel. Ia membolehkan penyampaian 

kandungan pembelajaran dalam unit-unit kecil yang mudah diakses dan difahami. 

Pendekatan ini sesuai dengan keperluan pelajar abad ke-21 yang cenderung kepada 

pembelajaran yang ringkas, peribadi, dan sesuai dengan gaya hidup digital mereka 

(Mazlan et al., 2023). Justeru, kajian ini memberi tumpuan kepada rekabentuk dan 

pembangunan modul pembelajaran gitar pemula di kalangan pelajar sekolah menengah 

rendah berteraskan konsep "bite-size learning" menggunakan aplikasi TikTok. Fokus 

utama adalah untuk memenuhi keperluan pemain gitar pemula yang mutlak iaitu pelajar 

yang tidak mempunyai kemahiran dan pengetahuan asas dengan menyediakan 

kandungan pembelajaran yang mudah difahami, pendek, dan boleh diakses pada bila-

bila masa. 

1.2 Latar Belakang Kajian 

Pola pendidikan masa kini semakin tertumpu kepada penguasaan kemahiran teknologi 

maklumat dan komunikasi (ICT) serta aspek pendigitalan. Menurut Che In dan Ahmad 

(2018), matlamat pendidikan adalah untuk memberikan kefahaman yang mendalam 

terhadap konsep yang dipelajari. ICT dan pendigitalan pula merangkumi penggunaan 

komputer, perisian, serta kemudahan untuk memproses, mengubah suai, dan 

menyimpan maklumat secara mudah, pantas dan boleh diakses di mana-mana sahaja 

(Haliza et al., 2012). Dalam era ini, maklumat berada hanya di hujung jari (A. Razak 

Ahmad, 2011).Seiring dengan matlamat pendidikan moden yang berteraskan teknologi, 

kaedah pengajaran dan pembelajaran juga perlu diubah suai agar sejajar dengan 

perkembangan teknologi digital semasa. Pendekatan ini penting untuk memastikan 

keberkesanan pembelajaran dan pencapaian hasil pendidikan yang optimum. 

Laporan Astro Awani (2021) menyatakan bahawa dunia kini bergerak ke arah 

kemahiran digital, yang mana proses pengajaran dan pembelajaran tidak lagi terhad 

kepada pendekatan pedagogi semata-mata. Sebaliknya, pendekatan baharu seperti 

heutagogi, peeragogi dan sibergogi turut diperkenalkan. Kaedah ini menggalakkan 

pelajar untuk belajar secara kendiri, di mana-mana sahaja, tanpa bergantung 

sepenuhnya kepada guru, sekaligus mengubah persepsi pelajar tentang pembelajaran 

itu sendiri. 

Pendidikan abad ke-21 menekankan konsep Pembelajaran dan Pemudahcaraan 

(PdPc) yang bersifat kreatif serta mampu melahirkan murid yang bersedia menghadapi 

cabaran global. Teknologi memainkan peranan penting dalam usaha melahirkan pelajar 

yang seimbang dan berdaya saing, khususnya dalam bidang muzik. Inovasi teknologi 

telah melahirkan pelbagai aplikasi dan platform media sosial yang boleh digunakan 

sebagai alat bantu dalam proses pembelajaran muzik (Noradilah & Lai Weng, 2019). 

Namun begitu, perkembangan teknologi ini turut memberikan cabaran besar 

kepada pendidik. Menurut Nik Mohd Rahimi (2002), perubahan ini menuntut 

pendekatan pengajaran yang lebih inovatif dan efektif, terutamanya melalui 

penggunaan aplikasi dan media interaktif. Penggunaan teknologi dapat menghasilkan 

pembelajaran interaktif yang menggalakkan pemikiran aktif dalam kalangan pelajar 

serta mewujudkan hubungan yang lebih bermakna antara pelajar dan kandungan 

pelajaran (Harlina et al., 2017). 

Selain itu, nilai pembelajaran kendiri turut diberi penekanan. Pembelajaran 

secara kendiri membolehkan pelajar memperoleh pengetahuan tanpa kehadiran guru 

dan membentuk disiplin diri yang tinggi (Rafiza, 2013). Oleh itu, pemilihan kaedah 

penyampaian yang bersesuaian amat penting dalam memastikan keberkesanan proses 

pembelajaran. 

Pembelajaran secara atas talian melalui aplikasi media sosial kini menjadi 

norma dalam landskap pendidikan moden. Pelajar boleh mengakses pelbagai maklumat 

dari seluruh dunia sebagai bahan rujukan. Kaedah ini memberikan banyak kelebihan 

terutamanya dalam memperluas capaian pendidikan kepada kumpulan pelajar yang 

lebih besar. Justeru, penggunaan teknologi dalam pendidikan tidak boleh dipinggirkan 

agar sistem pendidikan negara kekal relevan. 

Menurut Grisham dan Wolsey (2006), pelajar masa kini hidup dalam dunia yang 

saling dihubungkan oleh teknologi digital dan media, menjadikan mereka sebahagian 

daripada dunia yang "digitally connected" dan "media-saturated". Kajian Madden et al. 

(2013) di Amerika Syarikat menunjukkan bahawa 95% remaja berada dalam talian pada 

setiap masa, membuktikan bahawa generasi ini layak digelar sebagai 'digital natives' 

seperti yang dikemukakan oleh Marc Prensky (2001). Walaupun pengajaran tradisional 

masih relevan, pelajar kini lebih cenderung kepada kaedah pembelajaran berasaskan 

internet. 

Perubahan generasi turut memberi kesan kepada pola pendidikan. Nugroho 

(2021) menyatakan bahawa terdapat beberapa kategori generasi seperti baby boomer, 

generasi X, Y, Z dan Alpha, masing-masing mempunyai latar kemajuan ICT dan 

pendidikan yang berbeza. Kaedah pengajaran tradisional yang dahulunya berkesan kini 

perlu diubahsuai bagi menyesuaikan diri dengan era teknologi semasa. 

Sehubungan itu, Bab 1 ini membincangkan perkara-perkara asas yang berkaitan 

dengan kajian ini termasuk latar belakang kajian, permasalahan kajian, objektif, 

persoalan kajian, skop, limitasi, serta definisi operasional berdasarkan tajuk kajian iaitu 

satu reka bentuk modul pembelajaran asas gitar yang berteraskan konsep bite-sized 

learning menggunakan aplikasi TikTok. 

1.3 Pernyataan Masalah 

Perubahan landskap pendidikan masa kini menyaksikan perkembangan pesat teknologi 

digital serta penggunaan media sosial dalam kehidupan seharian, termasuk dalam 

konteks pembelajaran. Generasi pelajar masa kini yang tergolong dalam kelompok 

digital natives lebih cenderung menggunakan teknologi seperti telefon pintar dan 

aplikasi mudah alih dalam menerima dan menyampaikan maklumat (Prensky, 2001). 

Walau bagaimanapun, pendekatan pembelajaran muzik, khususnya pembelajaran asas 

gitar, masih banyak bergantung pada kaedah tradisional yang memerlukan kehadiran 

fizikal dan struktur formal, yang kadangkala kurang menarik minat pelajar baharu 

(Swanwick, 2016). 

Pelajar pemula dalam bidang muzik turut berdepan dengan cabaran seperti 

kekangan masa, motivasi yang rendah, dan kesukaran mendapatkan bahan 

pembelajaran yang sesuai serta mudah difahami (Green, 2002). Dalam era maklumat 

yang pantas ini, pelajar lebih cenderung memilih bahan pembelajaran yang bersifat 

ringkas, padat, dan boleh diakses melalui platform yang mereka biasa gunakan, 

termasuk aplikasi TikTok. Aplikasi ini menawarkan kandungan dalam bentuk video 

pendek yang boleh dimanfaatkan untuk menyampaikan konsep asas pembelajaran 

secara lebih efisien dan menarik (Chen et al., 2022; Wang, Gu, & Wang, 2019). 

Walau bagaimanapun, kajian tempatan yang membincangkan penggunaan 

TikTok secara khusus sebagai medium pembelajaran muzik yang berstruktur masih 

terhad. Namun, kajian antarabangsa menunjukkan bahawa TikTok berpotensi sebagai 

alat pembelajaran yang efektif melalui pendekatan bite-sized learning, iaitu strategi 

pembelajaran modular yang menekankan kandungan ringkas, fokus, dan mudah diakses 

(Yélamos-Guerra et al., 2022; Conde-Caballero et al., 2024; Kaye et al., 2022). 

Keadaan ini menunjukkan wujud jurang dalam penyediaan bahan bantu mengajar asas 

gitar yang menepati corak pembelajaran generasi digital. 

Menurut laporan Utusan Malaysia bertarikh 17 Jun 2021 bertajuk “PdPR: Guru 

tak boleh ‘ikut buku’ sahaja”, guru disarankan agar lebih kreatif dan fleksibel dalam 

merancang pengajaran, dengan tidak bergantung sepenuhnya kepada buku teks atau 

pendekatan konvensional. Ini penting khususnya dalam menghadapi masalah capaian 

internet dan kekangan peranti digital dalam kalangan pelajar (Utusan Malaysia, 2021). 

Oleh itu, penghasilan bahan pembelajaran dalam bentuk yang boleh diakses secara luar 

talian seperti video, fail PDF atau bahan bercetak mampu memberi peluang kepada 

pelajar untuk belajar secara kendiri mengikut kesesuaian masa dan keupayaan mereka 

(Nur Aisyah et al., 2011). Pendekatan ini turut seiring dengan prinsip pembelajaran 

berpusatkan pelajar (student-centred learning), yang menekankan fleksibiliti dalam 

pembelajaran berdasarkan keperluan pelajar (Hashim, Yunus, & Embi, 2018). Selain 

itu, pemilihan pelajar sekolah menengah rendah sebagai kumpulan sasaran dalam 

kajian ini juga disokong oleh kandungan Kurikulum Standard Sekolah Menengah 

(KSSM). Buku teks Pendidikan Muzik Tingkatan 1 hingga 3 secara eksplisit 

memperkenalkan topik berkaitan asas permainan gitar seperti teknik petikan, penalaan, 

dan kord asas (KPM, 2017; KPM, 2018; KPM, 2019). Ini menunjukkan bahawa pelajar 

pada tahap ini telah didedahkan secara asas kepada permainan gitar, namun kurang 

bahan pembelajaran berbentuk digital yang selari dengan pendekatan pembelajaran 

kontemporari dan penggunaan teknologi yang mesra digital dan pembelajaran abad ke-

21. 

Tambahan pula, kandungan dalam Dokumen Standard Kurikulum dan 

Pentaksiran (DSKP) bagi subjek Pendidikan Muzik Sekolah Rendah dan Menengah 

menekankan penguasaan kemahiran bermain alat muzik secara asas dan penglibatan 

aktif dalam aktiviti muzik. Namun begitu, kekangan masa pengajaran, fasiliti terhad, 

dan kekurangan tenaga pengajar terlatih menjadikan kemahiran asas seperti bermain 

gitar sukar untuk diterapkan secara berkesan. Dalam masa yang sama, penggunaan 

teknologi dalam pengajaran muzik masih belum dimanfaatkan sepenuhnya, sedangkan 

potensi aplikasi seperti TikTok semakin meningkat dalam kalangan remaja dan pelajar 

(Yélamos-Guerra et al., 2022; Conde-Caballero et al., 2024; Kaye et al., 2022). 

Sehubungan itu, kajian ini dijalankan bagi membangunkan satu reka bentuk modul 

pembelajaran asas gitar yang berteraskan konsep bite-sized learning menggunakan 

aplikasi TikTok. Konsep ini bukan sahaja menepati kehendak pembelajaran abad ke-

21, malah menyokong aspirasi DSKP dalam memastikan pembelajaran muzik berlaku 

secara menyeronokkan, mudah diakses dan mesra digital. Secara khusus, kandungan 

dalam Dokumen Standard Kurikulum dan Pentaksiran (DSKP) Pendidikan Muzik 

Sekolah Menengah Rendah bagi Tingkatan 1 hingga Tingkatan 3 menekankan 

penguasaan kemahiran asas bermain alat muzik serta penglibatan aktif dalam aktiviti 

muzik secara kreatif dan kontekstual. Dengan memanfaatkan platform seperti TikTok, 

modul pembelajaran dapat disampaikan secara lebih relevan kepada pelajar, seiring 

dengan gaya pembelajaran digital natives, sekaligus menyokong usaha guru dalam 

mencapai objektif kurikulum melalui pendekatan yang fleksibel dan interaktif. 

1.4 Objektif Kajian 

Kajian ini terbahagi kepada tiga objektif yang telah digariskan sebagai dalam mencari 

solusi dan jawapan terhadap kajian. Berikut merupakan objektif kajian. 

i. Menganalisis kesesuaian kandungan modul pembelajaran asas gitar 

berasaskan konsep bite-sized learning menggunakan aplikasi TikTok yang 

sesuai untuk pelajar sekolah menengah rendah, khususnya pelajar pemula 

mutlak. 

ii. Mereka bentuk dan membangunkan modul pembelajaran asas gitar 

berasaskan konsep bite-sized learning menggunakan aplikasi TikTok yang 

bersesuaian dengan tahap penguasaan pelajar sekolah menengah rendah. 

iii. Mengesahkan kesesuaian kandungan modul pembelajaran asas gitar 

melalui penilaian pakar muzik. 

1.5 Persoalan Kajian 

Dalam merialisasikan objektif kajian, persoalan kajian haruslah dijawab 

oleh pengkaji sepajang proses kajian dijalankan. 

i. Apakah kandungan modul pembelajaran asas gitar yang sesuai untuk 

pelajar sekolah menengah rendah, khususnya pelajar pemula mutlak, 

berdasarkan konsep bite-sized learning menggunakan aplikasi TikTok? 

ii. Bagaimanakah modul pembelajaran asas gitar dapat direka bentuk dan 

dibangunkan berasaskan konsep bite-sized learning menggunakan aplikasi 

TikTok agar bersesuaian dengan tahap penguasaan pelajar sekolah 

menengah rendah? 

iii. Apakah tahap kesesuaian kandungan modul pembelajaran asas gitar yang 

dibangunkan berdasarkan penilaian pakar muzik? 

1.6 Skop Kajian 

Kajian ini memberi fokus kepada proses pembangunan dan penilaian kandungan modul 

pembelajaran asas gitar untuk pelajar sekolah menengah rendah dengan menggunakan 

pendekatan bite-sized learning melalui aplikasi TikTok. Modul ini dibangunkan secara 

khusus untuk pelajar pemula mutlak yang tidak mempunyai asas dalam permainan 

gitar, dan bertujuan untuk menyediakan bahan bantu mengajar yang ringkas, padat dan 

sesuai dengan gaya pembelajaran pelajar abad ke-21. 

Dari sudut kandungan, modul ini menumpukan kepada topik-topik asas 

permainan gitar seperti pengenalan kepada bahagian gitar, teknik penalaan, postur 

bermain yang betul, teknik asas petikan, serta pembentukan kord-kord mudah yang 

sering digunakan dalam lagu-lagu asas. Topik-topik ini dikenal pasti melalui kajian 

literatur dan analisis keperluan semasa, sejajar dengan saranan Durrant dan Welch 

(2012) bahawa pengenalan kepada instrumen harus bersifat progresif dan mudah 

difahami pada peringkat awal. 

Modul ini direka bentuk menggunakan prinsip bite-sized learning, iaitu 

pendekatan yang menekankan penyampaian kandungan dalam unit yang kecil dan 

mudah dihadam, bagi meningkatkan keupayaan tumpuan dan pemahaman pelajar (Lo 

& Hew, 2020). Video yang dihasilkan berdurasi pendek dan mengikut format mesra 

TikTok, iaitu tidak melebihi satu minit bagi setiap topik. Platform TikTok dipilih 

kerana potensinya dalam menyampaikan kandungan pembelajaran secara menarik dan 

interaktif kepada golongan remaja (Chen et al., 2022; Omar & Dequan, 2020). 

Kajian ini tidak melibatkan pelaksanaan modul dalam bilik darjah atau 

pengujian terhadap pelajar. Sebaliknya, penilaian modul dilakukan oleh tiga orang 

pakar dalam bidang muzik atau pendidikan muzik. Penilaian dijalankan melalui borang 

soal selidik terbuka, dengan fokus kepada aspek kesesuaian kandungan, penyampaian, 

kesesuaian tahap pelajar dan gaya penyampaian. Penilaian ini dianalisis secara 

kualitatif menggunakan pendekatan analisis tematik, seperti yang disarankan oleh 

Braun dan Clarke (2006) dalam kajian kualitatif yang melibatkan maklum balas pakar. 

Skop kajian ini dihadkan kepada peringkat pembangunan dan penilaian awal 

sahaja. Kajian tidak menilai keberkesanan modul terhadap pencapaian pelajar atau 

perubahan dalam kemahiran bermain gitar. Oleh itu, sebarang dapatan adalah bersifat 

eksploratori dan boleh dijadikan asas untuk kajian lanjutan di masa hadapan. 

1.7 Batasan Kajian 

Kajian ini tertumpu kepada pembangunan panduan pembelajaran asas gitar 

menggunakan aplikasi TikTok berasaskan konsep "bite-sized learning", dan terdapat 

beberapa batasan yang perlu diberi perhatian. Batasan ini penting untuk memberikan 

gambaran yang jelas mengenai had kajian dari segi pelaksanaan, pendekatan, serta 

kebolehgunaan dapatan. 

Pertama, kajian ini tidak menilai keberkesanan produk yang dibangunkan ke 

atas kumpulan sasaran secara langsung. Fokus utama adalah terhadap pembangunan 

produk dan penilaian kesesuaian kandungan oleh pakar dalam bidang pendidikan muzik 

dan teknologi pendidikan sahaja. Oleh itu, sebarang kesimpulan mengenai 

keberkesanan panduan ini terhadap tahap kemahiran pemain gitar pemula tidak dapat 

dibuat secara empirikal dalam kajian ini (Plomp & Nieveen, 2013). 

Kedua, penggunaan aplikasi TikTok sebagai platform penyampaian turut 

menjadi satu batasan. Walaupun TikTok merupakan aplikasi yang popular dan mudah 

diakses oleh kebanyakan pelajar, ia juga mempunyai batasan seperti kekangan masa 

maksimum video yang terhad, sekatan kandungan oleh pihak aplikasi, serta 

kebarangkalian pelajar terdedah kepada gangguan daripada kandungan tidak berkaitan 

(Omar & Dequan, 2020). Ini mungkin boleh menjejaskan fokus pelajar terhadap 

pembelajaran yang disediakan. 

Ketiga, kajian ini hanya menyentuh kandungan pembelajaran asas gitar seperti 

yang digariskan dalam DSKP Pendidikan Muzik sekolah rendah dan menengah rendah. 

Oleh itu, aspek lanjutan dalam permainan gitar seperti teknik improvisasi, teori muzik 

lanjutan atau gaya bermain profesional tidak termasuk dalam skop kajian ini. Hal ini 

dilakukan bagi memastikan kesesuaian kandungan dengan tahap pemain gitar pemula 

(KPM, 2017). 

Akhir sekali, kajian ini hanya melibatkan pakar yang terhad bilangannya, 

berdasarkan kriteria kesesuaian dan pengalaman dalam bidang berkaitan. Oleh itu, 

penilaian kesahan kandungan adalah berdasarkan perspektif terpilih dan mungkin tidak 

mewakili keseluruhan pandangan komuniti pendidikan muzik secara menyeluruh. 

1.8 Definisi Operasional 

Dalam sesebuah kajian, definisi operasional memainkan peranan penting dalam 

menjelaskan maksud sebenar istilah-istilah utama yang digunakan. Definisi ini tidak 

hanya bersifat deskriptif, tetapi turut menerangkan bagaimana sesuatu konsep ditafsir 

dan diaplikasikan secara praktikal dalam konteks kajian. Menurut Creswell (2014), 

definisi operasional merujuk kepada takrifan khusus yang ditetapkan oleh penyelidik 

bagi memastikan kefahaman yang konsisten serta ketepatan dalam pengukuran dan 

pelaksanaan kajian. Ini penting agar setiap elemen kajian dapat dijelaskan secara jelas, 

tersusun dan dapat diukur dengan objektif. 

Kajian ini mengetengahkan beberapa konsep utama seperti panduan 

pembelajaran, asas gitar, aplikasi TikTok, bite-sized learning, dan pemain gitar 

pemula. Oleh itu, definisi operasional bagi setiap istilah ini perlu diberikan secara tuntas 

bagi menjamin ketepatan dalam skop dan pelaksanaan kajian 

a Panduan Pembelajaran 

Modul pembelajaran merupakan satu bentuk bahan pengajaran yang dirancang secara 

sistematik, berstruktur, dan disusun mengikut urutan tertentu untuk membantu pelajar 

mencapai hasil pembelajaran yang ditetapkan secara kendiri atau separa kendiri. Modul 

ini biasanya mengandungi objektif pembelajaran, isi kandungan, aktiviti, dan penilaian 

yang membolehkan pelajar belajar mengikut kadar dan masa mereka sendiri. 

Dalam konteks kajian ini, modul pembelajaran merujuk kepada satu set bahan 

pembelajaran berasaskan konsep bite-sized learning yang dikembangkan dalam bentuk 

video pendek melalui aplikasi TikTok, khusus untuk mengajar asas permainan gitar 

kepada pelajar sekolah menengah rendah yang tidak mempunyai asas formal dalam 

muzik. Modul ini dibangunkan secara berfasa mengikut prinsip reka bentuk 

pembangunan dan dinilai oleh pakar bagi mengesahkan kesesuaian kandungannya. 

Definisi ini sejajar dengan pandangan oleh Gagne, Briggs & Wager (1992) serta 

Sidek dan Jamaludin (2005), yang menekankan bahawa modul yang berkesan perlu 

dibina secara terancang dan bersifat mesra pelajar bagi mencapai keberkesanan 

pengajaran. 

b Asas Gitar 

Asas gitar dalam kajian ini merujuk kepada pengetahuan dan kemahiran awal yang 

diperlukan oleh pemain gitar pemula. Ia merangkumi elemen seperti pengenalan 

kepada bahagian-bahagian gitar, posisi memegang gitar dengan betul, pengenalan 

kepada kord asas, serta teknik petikan yang mudah. Kandungan ini disusun 

berpandukan DSKP Pendidikan Muzik bagi tahap sekolah rendah dan menengah 

rendah (Kementerian Pendidikan Malaysia, 2017; 2020). 

c Aplikasi TikTok 

Aplikasi TikTok dalam konteks kajian ini merupakan sebuah platform media sosial 

yang digunakan sebagai medium utama untuk penyampaian panduan pembelajaran. 

TikTok dipilih kerana sifatnya yang menyokong format video pendek dan interaktif, 

sekaligus sesuai dengan gaya pembelajaran generasi digital masa kini yang lebih 

tertarik kepada kandungan visual yang padat dan ringkas (Montag et al., 2021). 

d Bite-Sized Learning 

"Bite-sized learning" merujuk kepada kaedah penyampaian maklumat atau 

pembelajaran dalam bentuk unit kecil yang mudah dihadam, difahami dan diingati oleh 

pelajar. Dalam kajian ini, setiap video pembelajaran tidak melebihi satu minit dan 

memfokuskan kepada satu objektif kecil pembelajaran sahaja dalam setiap 

penyampaian (Chen et al., 2022). Kaedah ini berkesan untuk pemain pemula yang 

memerlukan pengulangan dan penekanan kepada kemahiran asas tertentu. 

e Pemain Gitar Pemula  

Pemain gitar pemula mutlak merujuk kepada individu yang berada pada tahap awal 

pembelajaran gitar dan tidak memiliki sebarang pengalaman formal atau tidak formal 

dalam permainan alat muzik ini. Golongan ini belum menguasai kemahiran asas seperti 

penalaan gitar, pembentukan kord terbuka, teknik petikan, atau pembacaan carta kord. 

Dalam konteks kajian ini, kumpulan ini merangkumi pelajar sekolah menengah rendah 

yang belum pernah mengikuti pengajaran gitar secara sistematik dan menjadi sasaran 

utama dalam pembangunan modul pembelajaran asas berasaskan konsep bite-sized 

learning melalui platform TikTok. 

Definisi ini sejajar dengan penjelasan oleh Ceviz (2023) dan Yılmaz & Zahal 

(2023), yang menjelaskan bahawa pelajar pemula biasanya memerlukan pendekatan 

pengajaran yang berstruktur, ringkas dan berfasa untuk membolehkan mereka 

menguasai kemahiran asas secara progresif. 

1.9 Rumusan Bab 

Secara keseluruhannya, Bab 1 telah membentangkan latar belakang kepada kajian, 

termasuk pernyataan masalah, objektif, persoalan kajian, skop, batasan serta definisi 

operasional kajian. Kajian ini memberi tumpuan kepada pembangunan reka bentuk 

modul pembelajaran asas gitar berasaskan konsep bite-sized learning menggunakan 

aplikasi TikTok yang sesuai untuk pelajar sekolah menengah rendah, khususnya pelajar 

pemula mutlak, selaras dengan keperluan semasa dalam era digital dan pembelajaran 

abad ke-21. 

Penggunaan platform media sosial seperti TikTok dalam konteks pendidikan 

muzik khususnya pembelajaran asas gitar, merupakan satu pendekatan inovatif dan 

responsif terhadap pola pembelajaran generasi digital. Melalui penerokaan kandungan 

yang bersesuaian, pembangunan panduan, serta pengesahan oleh pakar, kajian ini 

dijangka dapat menyumbang ke arah penghasilan bahan bantu mengajar yang lebih 

interaktif dan relevan. 

Rumusan ini juga mengukuhkan keperluan kepada penyesuaian pedagogi 

dengan perkembangan teknologi, serta penekanan terhadap elemen pembelajaran 

kendiri dan fleksibiliti akses pembelajaran dalam kalangan pelajar. Bab seterusnya akan 

mengupas dengan lebih mendalam sorotan literatur berkaitan aspek teori, konsep 

pembelajaran, penggunaan media sosial dalam pendidikan, serta kajian lepas yang 

relevan dengan topik kajian ini. 




